
Listasafn Reykjanesbæjar varð 18 ára árið 2021. Safnið hóf 

formlega starfsemi í apríl 2003 þegar opnaður var góður 

sýningarsalur í Duus Safnahúsum sérstaklega ætlaður 

Listasafninu. Þá var líka unnin stofnskrá, starfsfólk ráðið og 

safnið fékk sjálfstæðan fjárhag. Listasafn Reykjanesbæjar 

var þar með orðin sjálfstæð stofnun í bæjarfélaginu og eitt 

af þremur söfnum bæjarins, en hin söfnin eru Bókasafn 

Reykjanesbæjar og Byggðasafn Reykjanesbæjar. 

Listasafn Reykjanesbæjar hafði þó verið til sem hugmynd, 

allt frá sameiningu sveitarfélaganna Njarðvíkur, Hafnahrepps 

og Keflavíkur árið 1994. Á þeim tíma var þó varla hægt 

að tala um eiginlegt listasafn heldur aðeins utanumhald á 

listaverkaeign bæjarins. Listasafn Reykjanesbæjar er eina 

listasafnið á Suðurnesjum og skipar því stórt hlutverk í 

menningarlífi svæðisins. Megin hlutverk Listasafnsins er að; 

standa fyrir öflugu framsæknu sýningarstarfi sem dregur 

fólk frá nágrannasveitafélögum til Reykjanesbæjar,  varðveita 

listaverk Reykjanesbæjar, safna nýjum verkum samkvæmt 

söfnunarstefnu, skrá verkin og rannsaka sögu þeirra, að 

miðla þekkingu um safnkostinn til heimamanna og annarra 

eftir bestu getu. 

Stofnskrá var samþykkt í menningarráði Reykjanesbæjar 

14. september 2010 og var svo endurskoðuð í nóvember 

2013. Listasafn Reykjanesbæjar sótti um formlega gildingu 

til menntamálaráðuneytisins í nóvember 2013 samkvæmt 

nýjum safnalögum og hlaut gildingu í febrúar 2014. Listasafn 

Reykjanesbæjar vinnur því samkvæmt safnalögum og sinnir 

þeim verkefnum sem slíkri stofnun er ætlað.

Valgerður Guðmundsdóttir, var safnstjóri til ársins 2019 og 

árið eftir 2020 var ráðinn nýr safnstjóri, Helga Þórsdóttir, sem 

er með skrifstofu í Ramma á sama stað og safnageymslur 

Listasafns Reykjanesbæjar eru staðsettar.

Helga Þórsdóttir, safnstjóri hefur unnið drög að nýrri 

stefnumótun fyrir safnið á árinu 2021. 

Í nýjum drögum að stefnumótun segir um hlutverk Listasafns 

Reykjanesbæjar: Listasafn Reykjanesbæjar þjónar íbúum 

Reykjanesbæjar, gestum bæjarfélagsins og börnum sérstak-

lega með því setja á svið sýningar sem eru í samtali við sam-

félag og náttúru á hverjum tíma fyrir sig. Safnið leitast við að 

skýra, mennta almenning í að opna hugann og njóta frjórrar 

hugmyndafræði sjónlista, sem skilar sér í auknum skilningi á 

manneskjunni sjálfri. 

Listasafn Reykjanesbæjar á að hafa leiðandi menntahlutverk 

í bæjarfélaginu með fræðslu og ráðgjöf bæði til ungmenna 

sem og eldra fólks sem ekki hefur fengið tækifæri til að 

kynnast hugmyndaheimi lista. 

 

Listasafn Reykjanesbæjar styður bæjarfélagið til að uppfylla 

loforðið, að vera í krafti fjölbreytileikans og styðja við öll 

börn. Við stuðlum að réttlátu samfélagi með jöfnu aðgengi 

fyrir alla inn á listasafn.  Listasafn Reykjanesbæjar eflir virð-

issköpun bæjarfélagsins með því að vera vettvangur andlegs 

þroska og farvegur breytinga sem endurspeglar núverandi 

íbúadreifingu Reykjanesbæjar. Að bæjarfélagið hafi pláss í 

sjálfsmyndinni til að hlúa að fjölbreyttum einstaklingum sem 

velja að búa í Reykjanesbæ. Að allir gestir safnsins geti fund-

ið pláss fyrir eigin hugveru á Listasafni Reykjanesbæjar og þá 

sérlega börn sem hjálpar manneskjunni á vegferð lífsins til 

andlegs heilbrigðis. 

Það er pláss fyrir alla hjá Listasafni Reykjanesbæjar. Safnið 

styður við sjálfsmynd og fjölbreytileika svæðisins.

Listasafn Reykjanesbæjar er þáttur í að varpa fram fágaðri 

og kraftmikilli ímynd af Reykjanesbæ. Tilvist listasafns gefur 

bæjarfélaginu tækifæri til að laða til sín mun fjölbreyttari 

hóp gesta og íbúa.

1 FORSAGA OG HLUTVERK

2. HELSTU VERKEFNI LISTASAFNS 
REYKJANESBÆJAR ÁRIÐ 2021.
Listasafn Reykjanesbæjar, hafði 9 sýningar á dagskrá árið 

2021, en í reynd setti safnið upp 12 sýningar árið 2021. Það 

er því óhætt að halda því fram að safnið hafi sett verulegan 

eldmóð í sýningarhaldið á síðasta ári. 

Listasafn Reykjanesbæjar, starfaði samkvæmt áætlun með 

vinnustofum fyrir börn. Árið 2021 var haldin vinnustofa fyrir 

öll leikskólabörn í Reykjanesbæ, listamaðurinn Þór Sigurþórs-

son, setti upp um 30 vinnustofur fyrir allt leikskólastigið í 

Reykjanesbæ.

Listasafn Reykjanesbæjar, hefur skapað sér þá sérstöðu meðal 

listasafna á tímum Kórónu 19 vírusa, að taka viðtöl við alla 

listamenn og sýningarstjóra sem taka þátt í uppsetningum 

safnsins. Þá hefur nálgunin skapað ný vinnubrögð hjá safninu 

og skapað mikla athygli á starfsemi Listasafns Reykjanesbæjar. 

Listasafn Reykjanesbæjar gaf út 52 myndbönd árið 2021. 

Rafræn dagskrá safnsins þjónar sem fræðslumiðlun, skemmt-

un og auglýsing á starfsemi Listasafns Reykjanesbæjar. 

Tekin voru upp skýringarmyndbönd af 2 sýningum safns-

ins sem hugsuð eru sem fræðsla fyrir almenning um sam-

tímamyndlist.

Listasafn Reykjanesbæjar telur að verkefni safnsins árið 2021 

sýna að við höfum eldmóð, erum framsækin og sýnum 

virðingu.

Við þjónum jafnrétti til að neyta lista, sem er hreint lýð-

heilsumál. Við hjálpum samfélaginu að vera menningarlega 

sjálfbært og sinnum fræðslu á okkar sviði. Við stuðlum að 

nýsköpun og uppbyggingu í samstarfi við aðrar einingar 

Reykjanesbæjar, eins og t.d. ferðamál. Listasafn Reykjanes-

bæjar er partur af atvinnulífi bæjarfélagsins og gerir sitt 

ýtrasta til að fá styrki sem geta hjálpað safninu að ráða til sín 

hæfa skapandi einstaklinga. 

Safnstjóri Listasafns Reykjanesbæjar hefur unnið að nýrri 

stefnumótun á árinu 2021 fyrir Listasafn Reykjanesbæjar, 

sem eftir á að leggja fram til samþykktar.  

3. MANNAUÐUR
Listasafn Reykjanesbæjar, hafði formlega 1 stöðugildi á árinu 

2021. Sem er starf safnstjóra í 100% starfi. Það segir þó ekki 

alla söguna, þar sem Helga Arnbjörg Pálsdóttir listfræðing-

ur starfaði sem sérfræðingur allt árið 2021 á Listasafni 

Reykjanesbæjar, með aðstoð atvinnuátaksins hefjum störf. Í 

desember 2021 var staða sérfræðings auglýst hjá Listasafni 

Reykjanesbæjar, Helga Arnbjörg Pálsdóttir, var í framhaldi 

ráðin í fasta 100% stöðu sérfræðings hjá safninu.

Listasafn Reykjanesbæjar, vinnur með hópi verktaka vegna 

sýningarhalds. Safnið vinnur með; smiðum, málurum, 

ljósahönnuðum, grafískum hönnuði og ljósmyndara vegna 

uppfærslu og innsetningar sýninga. Einnig vinnur safnið með 

tæknimanni að rafrænni dagskrá safnsins.

Iðunn Jónsdóttir er nýr fræðslufulltrúi Duus Safnhúsa og nýt-

ur Listasafn Reykjanesbæjar hennar starfskrafta í samvinnu 

við Byggðasafn Reykjanesbæjar og hennar yfirmann sem er 

menningarfulltrúi Reykjanesbæjar.

4. SAFNEIGN
Safnið á verk úr öllum helstu flokkum myndlistar, bæði inni- 

og útiverk og er safneignin mjög fjölbreytt. Virk og markviss 

söfnun, þ.e. söfnun eftir söfnunarstefnu hefur verið viðhöfð 

frá og með árinu 2004 og ávallt verið tekið mið af því fjár-

magni sem hverju sinni er úthlutað til listaverkakaupa. Á 

árinu 2021 voru 2 myndlistaverk keypt í safneign Listasafns 

Reykjanesbæjar. Hafa ber í huga að söfnun samkvæmt inn-

kaupastefnu er eitt af lögbundnu hlutverkum viðurkenndra 

safna, þannig verða eigendur safnsins að hugsa til þessar 

þáttar í safnastarfinu á komandi árum.

4.1 SÖFNUNARSTEFNA
Söfnunarstefnan sem unnið er eftir var endurskoðuð 
og samþykkt í nóvember 2010. Söfnunarstefna 
Listasafns Reykjanesbæjar frá árinu 2010: 
1. Stefnt skal að því að listaverkaeign safnsins gefi góða 

mynd af verkum eftir listamenn Suðurnesja frá öllum tím-

um. 2. Stefnt skal að því að listaverkaeign safnsins gefi góða 

mynd af samtímalist á landinu öllu. 3. Safnið skal hvetja 

unga listamenn af Suðurnesjum til dáða með kaupum á 

verkum þeirra eins og hægt er miðað við fjárframlög hverju 

sinni. 4. Stefnt skal sérstaklega að söfnun verka eftir börn 

og unglinga úr Reykjanesbæ og ætlunin að koma upp góðu 

yfirliti yfir listiðkun þeirra. 5. Forstöðumaður tekur ákvarðanir 

um gjafir sem safninu eru boðnar og metur hvort taka eigi 

við þeim. Það er ekki heimilt að taka við gjöfum sem kvaðir 

fylgja. Gjöf skal fylgja gjafabréf undirritað af gefanda. 6. 

Listasafn Reykjanesbæjar sér um innkaup listaverka fyrir 

hönd bæjarins miðað við fjárframlög hverju sinni. 7. Gjafir 

og fjárframlög til safnsins eru frádráttarbær til skatts, sbr 

ákvæði laga um tekjuskatt og eignaskatt nr. 75/1985 með 

áorðnum breytingum.

Breytingatillaga safnstjóra samkvæmt nýrri 
stefnumótun Listasafns Reykjanesbæjar, sem 
enn hefur ekki verið lögð fyrir Menningar 
og Atvinnuráð, en unnið á árinu 2021.
Núverandi söfnunarstefna er unnin árið 2010, þannig 

er löngu tímabært að endurskoða stefnuna. Safnstjóri 

listasafnsins hefur unnið að nýrri söfnunarstefnu og grisjun 

árið 2021 sem lögð verður fyrir á árinu 2022. Ný söfnunar-

stefna byggir á þeirri hugmyndafræði að safnið varðveiti 

einungis myndlistaverk eftir viðurkennda listamenn. Með 

viðurkenndum listamönnum er átt við þá listamenn sem gert 

hafa myndlistarsköpun að lífstarfi sínu og sýna með reglu-

legum hætti á viðurkenndum sýningarstöðum. Með þeirri 

breytingu færist safnið nær öðrum viðurkenndum listasöfn-

um á Íslandi sem og annarstaðar í heiminum. 

Tillaga að nýrri stefnu er eftirfarandi:

1. Stefnt skal að því að listaverkaeign safnsins gefi góða 

mynd af verkum eftir viðurkennda listamenn

2. sem eiga sögu og rætur á Suðurnesjum frá öllum tímum.

3. Stefnt skal að því að listaverkaeign safnsins gefi góða 

mynd af samtímalist á landinu

4. öllu.

5. Safnið skal hvetja listamenn, sem starfa að list í samhengi 

og samtali við listfræðilegan veruleika og teljast viðurkenndir 

listamenn í Reykjanesbæ, til dáða með kaupum á verkum 

þeirra eins og hægt er miðað við fjárframlög hverju sinni.

6. Vanda skal sérstaklega heimildir, eins og ljósmyndir og 

myndbönd, um skapandi vinnu eftir börn og unglinga úr 

Reykjanesbæ.  

7. Forstöðumaður tekur ákvarðanir um gjafir sem safninu eru 

boðnar og metur hvort

8. taka eigi við þeim. Það er ekki heimilt að taka við gjöfum 

sem kvaðir fylgja. Gjöf skal

9. fylgja gjafabréf undirritað af gefanda.

10. Listasafn Reykjanesbæjar sér um innkaup listaverka fyrir 

hönd bæjarins miðað við

11. fjárframlög hverju sinni.

12. Gjafir og fjárframlög til safnsins eru frádráttarbær til 

skatts, sbr. ákvæði laga um

13. tekjuskatt og eignaskatt nr. 75/1985 með áorðnum 

breytingum.

4.2 SAFNAUKI, SKRÁNINGAR OG RANNSÓKNIR 2021
Listasafn Reykjanesbæjar tók við tveimur myndverkagjöfum 

á árinu 2021, eftir tvo vel metna myndlistarmenn. Verkin sem 

safnið tók við eru eftir Gunnhildi Þórðardóttur (f. 1979) og 

Igor Antic (f. 1962). Listasafnið keypti einnig tvö verk í kjölfar 

sýningarinnar á og í ; eitt verk eftir Björk Guðnadóttur (f. 

1969) og annað eftir Helgu Páley Friðþjófsdóttur (f. 1987).

Í júlí 2021 fékk Listasafn Reykjanesbæjar rausnarlega gjöf 

frá Gunnhildi Þórðardóttur, starfandi listamanni, sem sam-

anstendur af 15 skúlptúrum, 4 málverkum, og 7 grafíkverkum.

Gunnhildur er fædd og uppalin í Keflavík. Hún lauk tvíhliða 

BA námi í listasögu og fagurlistum frá Listaháskólanum í 

Cambridge árið 2003, MA í liststjórnum frá sama háskóla 

árið 2006 og lauk viðbótardiplóma í listkennslu við LHÍ á 

haustönn 2019. Gunnhildur hefur haldið nokkrar einkasýn-

ingar meðal annars í Listasafni Reykjanesbæjar, Kirsuberja-

trénu, í Suðsuðvestur, Flóru á Akureyri, í SÍM salnum, Slunka-

ríki, sal Íslenskrar grafíkur auk þess að taka þátt í samsýning-

um í Listasafni Íslands, Hafnarborg, Listasafni Reykjanesbæj-

ar, Norræna húsinu, 002 gallerí og Tate Britain.

Serbneski listamaðurinn Igor Antic gaf Listasafni Reykjanes-

bæjar 6 verk af tilefni sýningarinnar Skrápur / SecondSkin. 

Sýningin stóð yfir frá 20. nóvember 2021 til 30. janúar 2022, 

en undirbúningur hennar átti sér langan aðdraganda þar 

sem listasafnið framleiddi verkin í samstarfi við listamann-

inn. Þau samanstanda af 3 vídeóverkum, 1 þátttökuverki, 1 

bókverki, 27 ljósmyndum og 3 innsetningum úr textíl, áli og 

gúmmíteygjum. 

Igor Antic kannar ákveðinn hugtök í staðbundnum (e. site-

-specific) verkum, innan tiltekins samhengis sem getur verið 

pólitískt, efnahagslegt, menningarlegt og samfélagslegt. 

Verkin birtast í mismunandi miðlum, eins og ljósmyndum, 

myndböndum og innsetningum. Antic hefur haldið fjöl-

margar einkasýningar og verið valinn til þáttöku á samsýn-

ingar víðs vegar í Evrópu, Bandaríkjunum og Asíu. Þar á með-

al hefur hann áður sýnt á Íslandi í Nýlistasafninu á sýningunni 

Polylogue 158 árið 1999. Antic var sýningarstjóri Values: 11th 

Biennial of Visual Arts í Pancevo, Serbíu, árið 2004. Hann 

nam myndlist á árunum 1984–1991, við Novi Sad Academy 

of Fine Arts, Serbíu, École Nationale Supérieure des Beaux-

-Arts, París, og Institut des Hautes Etudes en Arts Plastiques, 

París. Árið 1995 stofnaði hann Pokret Encounter Centre í 

Novi Sad, Serbíu, hreyfingu listamanna á stríðstímum. Antic 

hefur unnið til ýmissa verðlauna m.a. hlaut hann The Pollock-

-Krasner Foundation’s Grant í New York árið 2000. Antic er 

fæddur í Novi Sad, Serbíu, hann býr og starfar í París.

Í kjölfar sýningarinnar á og í ; sem stóð yfir frá 20. febrúar til 

21. mars 2021, keypti Listasafn Reykjanesbæjar tvö verk sem 

sérstaklega höfðu verið búin til fyrir sýningarsali listasafnsins. 

Verkin eru skúlptúrinn Sjóndeildarhringur I, 2021, eftir Björk 

Guðnadóttur og olíumálverkið Það þarf að ráða málara, 

2021, eftir Helgu Páley Friðþjófsdóttur. Búið er að skrá þau 

í menningarsögulegt gagnasafn Sarps sem hefur að geyma 

verk í eigu allra safna á Íslandi.

Björk Guðnadóttir leitar víða fanga í listsköpun sinni og til 

þess notar hún ýmiskonar efnivið eins og léreft, ullargarn, 

plast, gifs og vax. Hún hefur haldið einkasýningar og verið 

valin til þess að taka þátt í mörgum samsýningum, bæði hér 

á landi og erlendis. Björk hefur hlotið fjölmarga styrki og 

verk eftir hana eru í eigu listasafna og safnara. Hún er með-

limur í myndhöggvarafélaginu í Reykjavík og Nýlistasafninu. 

Björk lauk MFA-gráðu frá Listaháskólanum í Umeå, Svíþjóð 

(Konsthögskolan Umeå universitet) árið 1999, stundaði 

nám við Listaakademíunni í Osló (Kunstakademiet i Oslo) 

1994–1995 og var auk þess skiptinemi við Myndlista- og 

handíðaskólann 1995–1996. Hún nam einnig myndlist við 

fornámsdeild Atelier Hourdé Paris, 1993–1994 og klæðskurð 

við École Superieure de la Mode Paris (ESMOD) 1991–1993. 

Björk býr og starfar í Reykjavík.

Helga Páley Friðþjófsdóttir hefur í verkum sínum notað 

teikningu, meðal annars til þess að kanna mörk miðilsins, 

bæði á pappír og í skúlptúr. Hún hefur haldið einkasýningar 

og tekið þátt í fjölmörgum samsýningum, bæði hér á landi 

og erlendis. Helga var meðlimur í listamannarekna gallerí-

inu Kunstschlager í Reykjavík, 2014–2016. Hún hefur enn 

fremur tekið þátt í ýmsum verkefnum, eins og Frystiklefan-

um í Rifi og var liststjórnandi fjölþjóðlegu listahátíðarinnar 

Ærings. Helga útskrifaðist með diplóma úr Motion Creati-

ve í Hyper Island, Stokkhólmi, árið 2018 og lauk námi við 

myndlistardeild Listaháskóla Íslands árið 2011. Samhliða 

myndlistinni hefur hún einnig unnið sem teiknari, bæði við 

myndskreytingar og hreyfimyndagerð (e. illustrator og ani-

mator). Helga býr og starfar í Reykjavík.

Á árinu 2021 var Helga Arnbjörg Pálsdóttir listfræðingur 

ráðin til starfa hjá Listasafni Reykjanesbæjar, bæði í gegnum 

vinnumarkaðsúrræði og sem verkefnaráðinn starfsmaður, til 

að sinna skráningum hjá safninu. Styrkur frá Uppbyggingar-

sjóði fyrir árið 2021 gerði meðal annars þessa ráðningu 

mögulega. 

142 nýskráningar voru skráðar í Sarp hjá Listasafni Reykjanes-

bæjar árið 2021 og fóru skráningar á tímabilinu frá 1335 

upp í 1476. Allt sem skráð var árið 2021 eru ítarskáningar, 

þar sem rannsókn fór fram vegna hverrar skráningar fyrir sig. 

Rannsókn vegna skráningar felur m.a. í sér að skráningar-

aðili finnur út eigandasögu, hvar verkið hefur verið sýnt og í 

hvaða samhengi það var, umfjallanir um verkið, ártal o.s.frv.

Staða skráninga í febrúar 2021 eru 1476. Starfsmenn áætla 

að á árinu 2022 verði skráð 26 verk eftir Gunnhildi Þórðar-

dóttur og 6 verk eftir Igor Antic. 

4.3 SKÁNINGAR 2021

4.3 HEIMILDAÖFLUN
Heimildaöflun fylgir öllum sýningunum í Listasafns 

Reykjanesbæjar. Upplýsingum um hvern einasta

listamann sem þar sýnir er safnað saman og þær skráðar, 

s.s. menntun, yfirlit yfir allar sýningar og önnur störf sem 

viðkomandi hefur unnið í tengslum við myndlist. Öll verk á 

sýningunni eru ljósmynduð og skráð með heitum, stærð, 

hvenær unnin, úr hvaða efni o.fl. sem nauðsynlegt þykir að 

fylgi hverju verki. Þessar heimildir eru allar geymdar í skrám 

safnsins. Heimildavinnu um myndlist og myndlistarmenn á 

Suðurnesjum sem hófst árið 2004 er haldið áfram og nýjar 

upplýsingar koma fram á hverju ári. Við skráningu safnkosts-

ins á árinu komu einnig fram ýmsar nýjar upplýsingar sem 

ávallt eru settar jafn óðum í Sarp.

4.4 ÚTGEFNAR RANNSÓKNIR 2021 
LISTASAFNS REYKJANESBÆJAR
Listfræðifélag Íslands, ákvað að gefa út grein Listasafns 

Reykjanesbæjar, um Björg Þorsteinsdóttur í tímaritið Myndlist 

á Íslandi. Greinina ritar Helga Arnbjörg Pálsdóttir, listfræðing-

ur hjá Listasafni Reykjanesbæjar í tilefni opnunar sýningar 

safnsins á gjöf aðstandenda listakonunnar til Listasafns 

Reykjanesbæjar. 

Listfræðifélag Íslands, hefur einnig valið að senda grein 

Helgu Arnbjargar í tímarit listfræðinga á norðurlöndum, sem 

er samstarfsvettvangur Skandinavískra safna og sjálfstætt 

starfandi listfræðinga á norðurlöndum. Þannig verður grein 

Helgu sem skrifuð er fyrir Listasafn Reykjanesbæjar þýdd og 

aðgengileg um alla Skandinavíu. 

5. SÝNINGASKRÁR LISTASAFNS 
REYKJANESBÆJAR 2021
5.1 Prentaðar sýningaskrár

• Gjöf Daða, er A4 umbrot og inniheldur 3 greinar eftir; Að-

alstein Ingólfsson listfræðing, Helga Þorgils myndlistamann 

og Helgu Þórsdóttur safnstjóra. Bókin er 70 blaðsíður með 

fjölda litljósmynda sem teknar voru af Vigfúsi Birgissyni 

ljósmyndara.

• Tegundagreining, Steingrímur Eyfjörð, umbrotið er súper 

A4. Bókin er 74 blaðsíður og inniheldur 6 greinar eftir; 

Helgu Þórsdóttur safnstjóra, Aðalstein Ingólfsson list-

fræðing, Halldór Björn Runólfsson listfræðing og fyrr-

verandi safnstjóra Listasafns Íslands, Benedikt Hjartarson 

prófessor hjá Háskóla Íslands, Jón Bjarna Atlason þýðanda 

ásamt hugleiðingum listamannsins Steingríms Eyfjörð um 

eigin verk. Innsetning sýningarinnar var ljósmynduð fyrir 

útgáfu af Vigfúsi Birgissyni ljósmyndara.

• Skrápur/SecondSkin með verkum eftir Ráðhildi Ingadóttur 

og Igor Antic er A3 umbrot sett upp sem dagblað, sýn-

ingarskráin er 8 blaðsíður og með texta eftir Helgu Þórs-

dóttur safnstjóra og Igor Antic myndlistamann. Ljósmyndir 

eru eftir Vigfúsi Birgissyni ljósmyndara. 

5.2 Rafrænar sýningarskrár
• Allar sýningar sem settar voru upp í sölum Listasafns 

Reykjanesbæjar eru gefnar út rafrænt hvort sem sýn-

ingunni hafi fylgt prentuð sýningarskrá eða ekki. Þær sýn-

ingar sem eingöngu fylgdi rafræn sýningaskrá voru:

• á og í ;, sýning Bjarkar Guðnadóttur, Helgu Páleyjar Frið-

þjófsdóttur og Yelenu Arakelow.

• BERSKJÖLDUÐ / UNARMED, sýning meistaranemanda í 

sýningagerð hjá Listaháskóla Íslands.

• Formheimur Bjargar Þorsteinsdóttur.

• FJÖLFELDI – HLUTFELDI – MARGFELDI, sýning MULTIS.

• 

5.3 Ljósritaðar sýningaskrár í A5 umbroti
• Á sjó, Pop-up sýning úr safneign Listasafns Reykjanesbæjar.

• Meira en þúsund orð, sýning Jönu Birtu Björnsdóttur, í 

samvinnu við List án landamæra.

6. SÝNINGAHALD 
6.1 SÝNINGAR Sýningahald
hefur allt frá upphafi verið viðamikill liður í starfsemi 

Listasafns Reykjanesbæjar. Listasafnið hefur 2 fasta sýningar-

sali í Duus Safnahúsum en samkomulag náðist um að Báta-

salurinn yrði nýr sýningarsalur Listasafnsins til viðbótar við 

Listasal, frá og með ágúst 2020. 

• 12 sýningar voru settar upp hjá Listasafni Reykjanesbæjar 

2021

• 17. október 2020 – 30. janúar 2021. Gjöf Daða, Listasalur. 

Gjöf til Listasafns Reykjanesbæjar frá Daða Guðbjörnssyni 

– grafíkverk, bókverk og samvinnumöppur frá árunum 

1978-2020. Listamaður: Daði Guðbjörnsson.

• 13. janúar – 9. febrúar 2021. Á sjó, Bátasalur. Pop-up 

sýning sem sett var upp í annað sinn vegna raskana á sýn-

ingarhaldi (Covid-19). Þemað var sjómennska, úr safneign 

Listasafns Reykjanesbæjar.

• 20. febrúar – 21. mars 2021. á og í ;, Listasalur og Báta-

salur. Sýning séð út frá sjónarhorni mannslíkamans í 

gegnum fjölbreytta miðla og samanstóð af nýjum verkum 

þriggja listamanna, sem sérstaklega voru búin til fyrir sali 

Listasafns Reykjanesbæjar. Sýningin var unnin í samstarfi 

við Dansverkstæðið. Listamenn: Björk Guðnadóttir, Helga 

Páley Friðþjófsdóttir og Yelena Arakelow.  

• 28. mars – 25. apríl 2021. Berskjölduð / Unarmed, Listasal-

ur og Bátasalur. Samsýning listamanna sem fanga á ólíkan 

hátt áskoranir og viðfangsefni í lífinu með eigin sjálfsmynd 

og reynsluheim sem efnivið. Sýningin er verkefni meistar-

anema í sýningagerð við Listaháskóla Íslands. Listamenn: 

Ásdís Sif Gunnarsdóttir, Berglind Ágústsdóttir, Dýrfinna 

Benita, Egill Sæbjörnsson, Freyja Reynisdóttir, Hildur Ása 

Henrýsdóttir, María Sideleva, Melanie Ubaldo, Michael Ric-

hardt, Róska og Sara Björnsdóttir. 

• 6. maí – 24. maí 2021. Listahátíð barna og ungmenna, 

Listasalur, Bátasalur og Bíósalur. Listahátíðin var haldin 

í fimmtánda sinn og samanstendur af fjölbreyttu lista-

starfi barna og ungmenna úr öllum leik- og grunnskólum 

Reykjanesbæjar ásamt nemendum af listnámsbraut Fjöl-

brautaskóla Suðurnesja.

• 12. júní – 22. ágúst 2021. Tegundagreining, Steingrímur 

Eyfjörð, Listasalur og Bátasalur. Sýningin er sambland 

endurlits og nýrra verka sem unnin eru 2020-2021, sem 

koma saman í tilraun listamannsins til að skýra kveikjuna 

að myndsköpuninni. Verkin eru afmörkuð og staðsett 

með flokkunarkerfi: Hið ósnertanlega, Arfurinn, Heimur 

kvenna, Gagnrýni, Guðs eigið land, Kellingin, Decode og 

Comix. Listamaður: Steingrímur Eyfjörð.

• 12. júní – 11. júlí 2021. Sumarsýning, Bíósalur. Duus Safna-

hús og Listasafn Reykjanesbæjar buðu til samstarfs við fólk 

sem ástundar myndlist og býr á Suðurnesjum. Fyrri mynd-

listarsýningin af tveimur var samsýning Jacek Karaczyn og 

Rakelar Steinþórsdóttur. 

• 17. júlí – 22. ágúst 2021. Sumarsýning, Bíósalur. Duus 

Safnahús og Listasafn Reykjanesbæjar buðu til samstarfs 

við fólk sem ástundar myndlist og býr á Suðurnesjum. 

Seinni myndlistarsýningin af tveimur var samsýning Einar 

Lars Jónssonar (Larz) og Unnar Karlsdóttur.

• 2. september – 14. nóvember 2021. FJÖLFELDI – HLUT-

FELDI – MARGFELDI, Listasalur. Á sýningunni er sjónum 

beint að verkum samtímalistamanna sem hafa til lengri 

eða skemmri tíma unnið að gerð fjölfelda, en listasafnið 

opnaði sýninguna í samvinnu við MULTIS sem sérhæfir sig 

í kynningu, útgáfu og sölu á fjölfeldum íslenskra samtíma-

listamanna. Listamenn: Einar Örn Benediktsson, Gjörninga-

klúbburinn – Eirún Sigurðardóttir og Jóní Jónsdóttir, Guð-

jón Ketilsson, Hulda Vilhjálmsdóttir, Ingunn Fjóla Ingþórs-

dóttir, Ívar Valgarðsson, Jóna Hlíf Halldórsdóttir, Karlotta 

Blöndal, Magnús Helgason, Magnús Pálsson, Pétur 

Magnússon, Ragnheiður Gestsdóttir, Steingrímur Eyfjörð, 

Tumi Magnússon, Þór Sigurþórsson, Þórdís Jóhannesdóttir, 

Baldur Geir Bragason, Davíð Örn Halldórsson, Gabríela 

Friðriksdóttir, Guðmundur Thoroddsen, Kristín Eiríksdóttir, 

Logi Leo Gunnarsson, Helgi Þórsson, Lilja Birgisdóttir, Sara 

Riel, Sirra Sigrún Sigurðardóttir, Snorri Ásmundsson, Hulda 

Rós Guðnadóttir, Þórdís Erla Zoega.

• 2. september – 14. nóvember 2021. Formheimur Bjargar 

Þorsteinsdóttur, Bátasalur. Gjöf til Listasafns Reykjanes-

bæjar frá erfingjum Bjargar Þorsteinsdóttur. Sýningin sam-

anstóð af akrýlmálverkum, olíukrítarteikningum og fjölda 

grafíkverka víðsvegar af fimm áratuga löngum myndlist-

arferli, 105 myndverk sem safnið fékk afhent í maí 2020. 

Listamaður: Björg Þorsteinsdóttir. 

• 29. október – 2. janúar 2022. Meira en þúsund orð, Bíó-

salur. Verkin vekja upp spurningar um mismunum og 

óréttlæti, enda eru þau hlaðin merkingum og margræð-

um, írónískum táknum. Sýningin var samstarfsverkefni 

Listasafns Reykjanesbæjar og Duus Safnahúsa við listahá-

tíðina List án Landamæra. Listamaður: Jana Birta Björns-

dóttir. 

• 20. nóvember 2021 – 30. janúar 2022. Skrápur / 

SecondSkin, Listasalur og Bátasalur. Sýningin fjallar um 

flótta og tilfærslur þjóða í heiminum. Nafnið Skrápur vísar í 

skjól sem líkaminn og hugurinn býr til sjálfur yfir tíma, fyrir 

utanaðkomandi áreiti. Listamenn: Ráðhildur Ingadóttir og 

Igor Antic.

• Sýning Steingríms Eyfjörð, Tegundagreining hjá Listasafni 

Reykjanesbæjar, er tilnefnd sem sýning ársins á Íslensku 

Myndlistarverðlaununum, fyrir árið 2021. 

• 6.2 Umfjöllun fjölmiðla um sýningar Listasafns Reykjanes-

bæjar á árinu 2021.

• á og í ;, Víðsjá menningarþáttur Rás 1, fjallaði sýninguna 

og birti gagnrýni.

• Tegundagreining eftir Steingrím Eyfjörð; Morgunblaðið 

birti heilsíðuviðtal við listamanninn í tilefni sýningarinnar. 

Þátturinn sumarmál á Rás 1, bauð safnstjóra Listasafns 

Reykjanesbæjar, í viðtal að tilefni sýningar Steingríms. 

Þátturinn Sumarlandinn á RÚV tók viðtal við safnstjóra 

vegna sýningar Steingríms. Menningarþáttur RÚV, Menn-

ingin tók heilan þátt til að fjalla um sýningu Steingríms, 

tekin voru viðtöl við; Benedikt Hjartason prófessor, Helgu 

Þórsdóttur safnstjóra og Steingrím Eyfjörð listamann.

• Skrápur / SecondSkin, fékk vandaða og ítarlega umfjöllun í 

Víðsjá menningarþætti á Rás 1.

7. VIÐBURÐIR OG LEIÐSAGNIR
Vinnustofur með listamanni voru í boði 22. febrúar – 5. mars 

frá 09:00-12:00 fyrir alla 10 leikskóla Reykjanesbæjar. Sam-

tals voru þetta 30 vinnustofur, þar sem hver leikskóli fékk 3 

tíma hver og voru börnin á aldrinum 3-6 ára en flestir leik-

skólarnir völdu að mæta með elstu leikskólahópana. Þór Sig-

urþórsson myndlistarmaður sá um vinnustofurnar, hann byrj-

aði á því að spjalla við börnin um vinnu listamanna og gekk 

með þau um sýninguna á og í ;. Þá vann Þór verkefni með 

börnunum þar sem þau bjuggu fyrst til skúlptúr öll saman 

(sem gat verið dýr samkvæmt þema) úr fundnum hlutum og 

síðan fékk hvert barn að búa til og lita sína eigin skoppara-

kringlu. Dagur Jóhannsson kvikmyndatökumaður skrásetti 

og bjó til heimildamyndband, hver skóli fékk myndband um 

sína heimsókn til einkanota. Síðan voru heimsóknirnar allar 

klipptar saman í eitt stærra myndband sem var sýnt á Lista-

hátíð barna og ungmenna, sem stóð yfir 6. – 24. maí 2021, 

í Listasal þar sem leikskólabörn sýndu verk sem unnin voru í 

leikskólastarfinu og var þemað dýr. 

7.1 LEIÐSAGNIR
• Pöntuð leiðsögn um sýninguna Á sjó með sýningarstjóran-

um Helgu Arnbjörgu Pálsdóttur á safni.

• Leiðsögn um sýninguna á og í ; var haldin á safni og var 

Hlynur Helgason, lektor í listfræði fenginn til að ræða við 

listamennina, Björk Guðnadóttur, Helgu Páleyju Friðþjófs-

dóttur og Yelenu Arakelow, og koma með hugleiðingar 

varðandi sýninguna.

• Leiðsögn um sýninguna Berskjölduð / Unarmed með sýn-

ingarstjórunum Ara Alexander Ergis Magnússyni, Björk 

Hrafnsdóttur og Völu Pálsdóttur fór fram með rafrænum 

hætti. Hópur úr 6. bekk í Heiðarskóla kom á sýninguna 

Berskjölduð / Unarmed, sérfræðingur á safni Helga Arn-

björg Pálsdóttir tók á móti þeim.

• Pöntuð leiðsögn um sýninguna Tegundagreining með 

safnstjóra og sýningarstjóra Helgu Þórsdóttur fór fram á 

safni.

• Leiðsögn um sýninguna Formheimur Bjargar Þorsteins-

dóttur með sýningarstjóranum Helgu Arnbjörgu Pálsdóttur 

var haldin þrisvar á safni. 

• 7 hópar af ýmsum skólastigum úr Myllubakkaskóla komu á 

sýningarnar Formheimur Bjargar Þorsteinsdóttur og FJÖL-

FELDI – HLUTFELDI – MARGFELDI, sérfræðingur af safni 

Helga Arnbjörg Pálsdóttir tók á móti þeim.

• Leiðsögn um sýninguna FJÖLFELDI – HLUTFELDI – MARG-

FELDI með sýningarstjórunum Ásdísi Spanó og Helgu Ósk-

arsdóttur fór fram á safni. Listamannaspjall með þremur 

listamönnum af sýningunni Ívar Valgarðsson, Ragnheiður 

Gestsdóttir og Jóna Hlíf Halldórsdóttir fór fram á safni. 

Leiðsagnir um verk sýningarinnar með sýningarstjórunum 

fór fram með rafrænum hætti.

• Leiðsögn um sýninguna Meira en þúsund orð, Jana Birta 

Björnsdóttir var með listamannaspjall um einkasýningu 

sína á safni.

• Leiðsögn um sýninguna Skrápur, Ráðhildur Ingadóttur 

var með listamannaspjall um verk sín í Bátasal á safni. 

Leiðsagnir um sýninguna með Ráðhildi Ingadóttur annars 

vegar og Igor Antic hins vegar fór fram með rafrænum 

hætti. Sjö heilir árgangar, 1-7 bekkur, úr Myllubakkaskóla 

komu á sýninguna Skrápur / SecondSkin, Iðunn Jónsdóttir 

fræðslufulltrúi tók á móti þeim.

8. SAMSTARF LISTASAFNS 
REYKJANESBÆJAR Á ÁRINU 2021
• Listasafn Reykjanesbæjar, starfaði með Dansverkstæðinu 

að vali á listamanni úr þeirra röðum til þátttöku í sýn-

ingunni á og í ;. Dansverkstæðið - vinnustofur danshöf-

unda, var stofnað árið 2010 af hópi danshöfunda sem 

vildi bæta vinnuaðstöðu danslistafólks. Dansverkstæðið 

leigir æfingasali til sviðslistafólks; danslistafólks, leikhópa, 

óperuhópa og sirkuslistamanna. Yelena Arakelow, var valin 

fyrir hönd Dansverkstæðisins til þátttöku.

• Listasafn Reykjanesbæjar hóf samstarf við Listaháskóla Ís-

lands árið 2021, nánar tiltekið meistaranám í sýningagerð, 

undir stjórn Hönnu Styrmisdóttur, prófessor í sýningagerð. 

Sýningagerð glímir við spurningar og viðfangsefni sem 

tengjast hlutverki listarinnar í ólíku samhengi og rýnir 

í sýningagerð sem listrænt ferli er tekst á við pólitíska, 

siðferðislega og umhverfistengda þætti, spurningar og 

áskoranir. Hér er ekki litið á sýningagerð sem grein er ein-

skorðast við myndlist heldur leið til að stofna til samtals við 

önnur svið kunnáttu og sérfræðiþekkingar.

• Listasafn Reykjanesbæjar bauð listamannarekna galleríinu 

MULTIS að setja upp sýningu í innri sal safnsins á septem-

ber opnun safnsins. Á sýningunni FJÖLFELDI - HLUTFELDI 

- MARGFELDI er sjónum beint að verkum tuttugu og níu 

samtímalistamanna sem hafa til lengri eða skemmri tíma 

unnið að gerð fjölfelda (e. Multiple). Til þess að listaverk 

geti fallið undir þá skilgreiningu, þurfa verkin að vera gerð 

í þremur eða fleiri eintökum.

• Listasafn Reykjanesbæjar á í góðu og miklu samstarfi við 

menningarfulltrúa Reykjanesbæjar, stærsta sameiginlega 

verkefnið er Listahátíð barna. Listahátíð barna og ung-

menna í Reykjanesbæ var haldin í fimmtánda sinn í Duus 

safnahúsum þann 6. maí – 24. maí 2021. Listahátíðin sam-

anstendur af fjölbreyttu listastarfi barna og ungmenna. 

Þátttakendur koma úr öllum leikskólum og  grunnskólum 

Reykjanesbæjar ásamt nemendum af listnámsbraut Fjöl-

brautaskóla Suðurnesja.

• Listasafn Reykjanesbæjar og menningarfulltrúi Reykjanes-

bæjar, tóku saman þátt í List án landamæra. Safnið bauð 

listakonunni Jönu Birtu Björnsdóttur að setja upp sýn-

inguna Meira en þúsund orð, í bíósal Duus Safnhúsa.

9. RAFRÆN DAGSKRÁ Á SAMFÉLAGSMIÐLUM
9.1 VEFUR: REYKJANESBAER.IS/LISTASAFN
Á vefnum eru veittar upplýsingar um starfsemi safnsins með 

áherslu á sýningar og viðburði. Þar er að finna gott yfirlit yfir 

sýningar safnsins frá upphafi auk ýmissa hagnýtra upplýs-

inga. Slóðin er reykjanesbaer.is/listasafn.

9.2 LISTASAFN REYKJANESBÆJAR Á FACEBOOK
Samkvæmt upplýsingum frá Facebook voru fylgjendur 

Listasafns Reykjanesbæjar 1576, þann 1. janúar 2021. 

Fylgjendahópur safnsins óx jafnt og þétt yfir árið og við lok 

desembermánaðar árið 2021, voru fylgjendur orðnir um 

1900. Þannig hefur safnið bætt við sig umtalsverðum hópi 

fylgjenda á árinu 2021. Fylgjendur safnsins sjá alla nýja pósta 

frá safninu og eru því líklegir til að smella á efnið sem er 

framsett á síðu safnsins. 

Tölfræði Facebook, sýnir að flest áhorf koma frá lífrænni 

dreifingu í gegnum fagsíður, eða um 54.2 %. Listasafn 

Reykjanesbæjar hefur aldrei keypt boost eða borgað fyrir 

auglýsingar á samfélagsmiðlum.

Listasafn Reykjanesbæjar gaf út 52 myndbönd árið 2021. 

Þau skiptast svona: Stuttar leiðsagnir 37, lengri viðtöl 5, frá 

opnun og uppsetningu sýninga 7, gjörningar í beinu streymi 

3. Áhorf á myndbönd Listasafns Reykjanesbæjar voru sam-

tals 14.404 sem horfðu lengur en 60 sekúndur.

9.3 INSTAGRAM, YOU TUBE OG 
AÐRIR SAMFÉLAGSMIÐLAR
Instagram-reikningur Listasafns Reykjanesbæjar fer vaxandi, 

safnið stofnaði nýjan reikning í júní árið 2020, þar sem ekki 

var hægt að nota eldri reikning safnsins. Fylgjendur safnsins 

á Instagram er ört vaxandi hópur og telur nú um 1000 fylgj-

endur samanborið við um 740 fylgjendur á árinu 2020.

Hlaðvörp, hófust þann 11. september 2020, safnið hefur 

hlaðvarpsþætti á Spotify, iTunes og öllum símaforritum þar 

sem hægt er að hlusta á hlaðvörp. Fólk virðist horfa meira á 

viðtölin á YouTube, en hlustendum fer fjölgandi.

Listasafn Reykjanesbæjar er einnig með You Tube rás, þar 

sem allt framleitt kvikmyndað efni safnsins er aðgengilegt 

á þessari slóð https://www.youtube.com/channel/UCdgA-

sULiFCmeena6urQN8vQ   

10. HÚSNÆÐI, OPNUNARTÍMI, 
STARFSFÓLK OG GESTAFJÖLDI
10.1 HÚSNÆÐI OG OPNUNARTÍMI
Sýningasalir Listasafns Reykjanesbæjar eru staðsettir í Duus 

Safnahúsum, sem er menningar- og listamiðstöð Reykjanes-

bæjar. Sýningarsalir listasafnsins eru Listasalur og Bátasalur. 

Einnig hefur safnið verið með sýningar í Bíósal sem einnig 

eru í Duus Safnahúsum. Opnunartími safnsins er alla daga frá 

12.00-17.00. Þess utan er opið þegar þurfa þykir, bæði fyrr á 

morgnana og fram á kvöld.

Safngeymslur eru í Ramma, Seylubraut 1. En þar eru einnig 

skrifstofur Listasafns Reykjanesbæjar.

10.2 GESTAFJÖLDI
Síðastliðin tvö starfsár í Duus Safnahúsum hafa litaðist mjög 

af COVID-19 heimsfaraldrinum. Heildargestafjöldi ársins var 

13.630 sem er 107% aukning frá árinu 2020 en þá voru 

gestir 6.581. 

Leiða má að því líkum að aukning innlenda gesta sé vegna 

vaxandi hóp fólks úr Reykjavík sem fylgist vel með sýningum 

Listasafns Reykjanesbæjar og sækir nú þær sýningar jafn oft 

og sýningar annarra listasafna í nágrannasveitafélögum. 

Almennir gestir
Innlendir gestir á eigin vegum voru 8.936 sem er fjölgun frá 

fyrra ári þegar innlendir gestir voru 4.706. Ljósanætur 2021 og 

2020 voru felldar niður bæði árin vegna COVID-19 heimsfar-

aldursins og mikilla samkomutakmarkana en þó voru opnaðar 

nýjar sýningar á vegum Listasafns Reykjanesbæjar þessa helgi. 

Gestir helgarinnar voru 365, en árið 2020 voru gestir 270.

Erlendir ferðamenn á eigin vegum voru alls 2.019 en árið 

2020 voru þeir 1.081.

Frítt var í Safnahúsin fyrri hluta árs en svo rukkað um að-

gangseyri 1. september til áramóta.

Listasafn Reykjanesbæjar er ekki með rekstur Duus Safnhúsa 

á sínum bókhaldslykli, fer því innkoma af miðasölu inn á sýn-

ingar safnsins til Menningarfulltrúa Reykjanesbæjar.

Heildargestafjöldi:

11. REKSTRARUPPGJÖR OG STYRKIR ÁRIÐ 2020
11.1  Styrkir 
Listasafn Reykjanesbæjar, fékk eftirfarandi styrki á árinu 2021:

Safnasjóður:

Uppbyggingarsjóður Suðurnesja:

Myndlistarsjóður:

Samtals voru styrkveitingar til Listasafns 
Reykjanesbæjar árið 2021, 7.895.000 ÍSK, 
Listasafn Reykjanesbæjar hefur aldrei áður 
fengið jafn mikinn stuðning úr opinberum 
samkeppnissjóðum og árið 2021

Kostnaður af rekstri Listasafns Reykjanesbæjar 
árið 2021, var 23.789.223 ÍSK  sem fór 
fram úr áætlun um 1.789.223 ÍSK.

11. LOKAORÐ

Listasafn Reykjanesbæjar er ungt safn, sem einungis hefur 

haft safnstjóra í fullu starfi sl. 2 ár. Fyrir liggja mörg verk-

efni á næsta ári eins og geymslu og forvarnar mál, sem og 

breytingar í Duus Safnahúsum.

Listasafn Reykjanesbæjar hefur þó náð góðum árangri árið 

2021 og er meðal annars tilnefnt með sýningu ársins, til 

Íslensku Myndlistarverðlaunanna, fyrir sýninguna Tegunda-

greiningu, eftir Steingrím Eyfjörð.

Rannsókn Helgu Arnbjargar Pálsdóttur, á ferli Bjargar Þor-

steinsdóttur, var valin af Félagi Listfræðinga, til að vera sent í 

tímarit listfræðinga á norðurlöndum og er það mikill heiður 

fyrir Listasafn Reykjanesbæjar.

Grein Helgu Arnbjargar mun líka birtast í tímaritinu Myndlist 

á Íslandi, einnig mun umfjöllun um sýningu Steingríms Ey-

fjörð, Tegundagreiningu birtast í  sama blaði.

Eins og fyrr segir var rafræn miðlun fyrirferðarmikil í starf-

semi safnsins árið 2021 og var efni safnsins mjög vel tekið 

bæði frá þeim sem starfa í listum sem og fyrri fylgjendum 

safnsins. Rafræn dagskrá safnsins útheimtir mikla vinnu af 

hálfu starfsfólks, sem nú þarf að reka safnið bæði í raun-

heimum og á alnetinu, hér er því tvöfalt vinnuálag sem 

ekki hefði verið mögulegt nema af því safnið er með fastan 

hagstæðan samning við Dag Jóhannsson tæknimann. Hann 

hefur lokið námi við Kvikmyndaskóla Íslands og er það hon-

um að þakka hve fagmannlega myndefni safnsins er unnið, 

einnig hefur Dagur ekki sparað eigin tæki til vinnslunnar og 

er safnstjóri honum afar þakklát fyrir hans framlag.

Listasafn Reykjanesbæjar, réði Helgu Arnbjörgu Pálsdóttur, 

listfræðing tímabundið til starfa með atvinnuúræði og hefur 

hún haft veg og vanda að skráningum safnsins, allar nýskrán-

ingar safnsins eru full skráningar eða ítarskráningar með 

tilheyrandi rannsókn. 

Sýningar Listasafns Reykjanesbæjar, hafa vakið mikla athygli 

fjölmiðla og hjá þeim sem fjalla um menningu á sl. ári, 

þannig fjallaði Menningin á RÚV um 1 sýningu á safninu og 

Víðsjá á RÚV kom í 2 heimsóknir ásamt því að nú er fjallað 

um sýningar safnsins hjá gagnrýnendum, Morgunblaðið 

fjallaði um sýningu Steingríms Eyfjörð, Tegundagreiningu 

ásamt heimsókn Sumarlandans á RÚV og viðtal hjá Sumar-

málum á Rás 1 um sömu sýningu.  Listasafn Reykjanesbæj-

ar er afar þakklátt fyrir hina miklu athygli og viðbrögð sem 

það hefur fengið við sýningum og framlagi safnsins til list-

heimsins á árinu 2021 og mun það verða safninu hvatning 

til góðra verka áfram.

Reykjanesbæ, 18. febrúar 2022

Helga Þórsdóttir

Safnstjóri Listasafns Reykjanesbæjar

